
U skladu sa Statutom INSTITUTA ZA INOVATIVNE UMJETNOSTI (dalje: Institut), direktor Instituta donosi 
 

 
PRAVILNIK 

o utvrđivanju uslova, kriterija, načina bodovanja i postupka za dodjelu ZIRA stipendija učenicima CMD 
odsjeka BASICSchool – School of Music and Performing Arts za školsku 2025/2026. godinu 

 
 
I OSNOVNE ODREDBE 
 

Član 1. 
(Ovim Pravilnikom se uređuje) 

 
Ovim Pravilnikom uređuju se uslovi, kriteriji, način bodovanja, rangiranje i postupak izbora kandidata za dodjelu 
ZIRA stipendija učenicima CMD odsjeka BASICSchool – School of Music and Performing Arts za školsku 
2025/2026. godinu, u skladu sa raspisanim Konkursom. 
 

Član 2. 
(Rodna neutralnost izraza) 

 
Izrazi napisani u jednom rodu u ovom Pravilniku odnose se podjednako na muški i ženski rod. 
 

Član 3. 
(Stipendija i fond) 

 
Stipendija se dodjeljuje iz stipendionog fonda kompanije ZIRA d.o.o. Sarajevo, u iznosu dodijeljenih godišnjih 
školarina, u skladu sa Konkursom. 
 

Član 4. 
(Broj stipendija i grupe) 

 
(1) Planirani broj stipendija je ukupno 5. 
(2) Stipendije se dodjeljuju u okviru sljedećih grupa: 

1. Prva grupa – postojeći učenici CMD odsjeka BASICSchool koji su ostvarili najbolji uspjeh: 2 
stipendije. 

2. Druga grupa – postojeći učenici CMD odsjeka BASICSchool slabijeg imovinskog statusa ili djeca 
samohranih roditelja: 1 stipendija. 

3. Treća grupa – novi učenici CMD odsjeka BASICSchool koji su na prijemnom ispitu ostvarili 
maksimalan broj bodova: 2 stipendije. 
 

Član 5. 
(Opšti uslovi – eliminacioni) 

 
Pravo učešća na Konkursu imaju kandidati koji ispunjavaju opšte uslove utvrđene Konkursom. Kandidati koji ne 
ispunjavaju opšte uslove ne ulaze u postupak bodovanja i rangiranja. 
 

Član 6. 
(Posebni uslovi po grupama – eliminacioni) 

 
(1) Prva grupa: kandidat mora ispuniti sve posebne uslove iz Konkursa (odličan uspjeh – ODLIČAN (A/5), 
nagrade i priznanja, te učešće u dva ili više projekata škole u prethodnoj školskoj godini). 

(2) Druga grupa: kandidat mora ispuniti sve posebne uslove iz Konkursa (pozitivan uspjeh A/5–D/2 i status 
slabijeg imovinskog stanja ili dijete samohranog roditelja). 
(3) Treća grupa: kandidat mora ostvariti maksimalan broj bodova na prijemnom ispitu za upis u prvi 
nivo/razred tekuće školske godine. 
(4) Kandidati koji ne ispunjavaju posebne uslove odgovarajuće grupe ne boduju se i ne rangiraju u toj grupi. 
 

Član 7. 
(Dokumentacija – obavezna) 

 
Uz popunjen online prijavni obrazac, kandidat je obavezan priložiti dokumentaciju traženu Konkursom, i to: 

1. dokaz o upisanom razredu redovne osnovne škole u školskoj 2025/2026. godini; 
2. dokaz o završenom prethodnom razredu/stepenu u BASICSchool (uvjerenje ili posljednja 

semestralna potvrda); 
3. potpisanu izjavu da kandidat ne prima stipendiju po drugom osnovu; 
4. kopije diploma sa takmičenja učenika muzičkih škola ili muzičkih festivala (za kandidate iz prve 

grupe); 
5. dokaz da je učenik dijete samohranog roditelja (za kandidate iz druge grupe); 
6. dokaz o ekonomsko-socijalnom statusu domaćinstva – izjava o mjesečnim primanjima (za kandidate 

iz druge grupe); 
7. dokaz da se o učeniku/stipendisti brine ustanova za zbrinjavanje djece bez roditelja (za kandidate iz 

druge grupe), ukoliko je primjenjivo. 
 

Član 8. 
(Način i rok prijave) 

 
(1) Prijava sa dokazima i traženom dokumentacijom dostavlja se isključivo putem eSistema škole. 
(2) Konkurs je otvoren do datuma i vremena navedenog u Konkursu. 
(3) Nepotpune i neblagovremene prijave neće se razmatrati. 
 

Član 9. 
(Komisija i način izbora) 

 
(1) Izbor kandidata vrši se komisijski, bodovanjem prema ovom Pravilniku. 
(2) Kandidati će o odluci biti pismeno obaviješteni, u skladu sa Konkursom. 
 
II KRITERIJI I BODOVANJE 
 

Član 10. 
(Opšta pravila bodovanja) 

 
(1) Bodovanje se vrši odvojeno za svaku grupu kandidata. 
(2) Maksimalan broj bodova po kandidatu u svakoj grupi iznosi 100 bodova. 
(3) Bodovi se dodjeljuju isključivo po kriterijima traženim Konkursom: ocjene, nagrade i priznanja, učešće u 
projektima škole, te (za drugu grupu) socijalni kriterij, odnosno (za treću grupu) rezultat prijemnog ispita. 
 

Član 11. 
(Bodovanje – Prva grupa) 

 
Kandidat iz prve grupe boduje se na sljedeći način (ukupno 100 bodova): 
A) Nagrade i priznanja (0–70 bodova) 

(1) Boduju se diplome sa nacionalnih i međunarodnih takmičenja učenika muzičkih škola ili muzičkih festivala. 
(2) Bodovanje po jednoj diplomi vrši se hijerarhijski, pri čemu se diploma sa statusom LAUREATA boduje 
najviše, zatim I, II i III nagrada: 

• LAUREAT – 25 bodova 
• I nagrada – 20 bodova 
• II nagrada – 15 bodova 
• III nagrada – 10 bodova 

(3) Ako diploma ne sadrži jasno naznačen rang (laureat/I/II/III), ne boduje se u okviru ovog člana. 
(4) Ukupan zbir bodova po osnovu nagrada i priznanja ograničen je na maksimalnih 70 bodova. 

B) Učešće u projektima škole (0–20 bodova) 
(1) Učešće u najmanje 2 projekta u prethodnoj školskoj godini je eliminacioni uslov za prvu grupu. 
(2) Bodovanje se vrši prema broju projekata u kojima je kandidat učestvovao: 

• 2 projekta – 10 bodova 
• 3 projekta – 15 bodova 
• 4 i više projekata – 20 bodova 

C) Odličan uspjeh (A/5) u prethodnoj školskoj godini (0–10 bodova) 
(1) Odličan uspjeh (A/5) je eliminacioni uslov za prvu grupu. 
(2) Kandidatu koji ispunjava uslov dodjeljuje se 10 bodova. 
 

Član 12. 
(Bodovanje – Druga grupa) 

 
Kandidat iz druge grupe boduje se na sljedeći način (ukupno 100 bodova): 
A) Socijalni kriterij (0–70 bodova) 
Boduje se na osnovu dostavljenih dokaza, pri čemu se primjenjuje jedna (najpovoljnija) osnova: 

• dijete bez oba roditelja / briga ustanove za zbrinjavanje djece bez roditelja (uz dokaz) – 70 
bodova 

• dijete samohranog roditelja (uz dokaz) – 55 bodova 
• slabiji ekonomsko-socijalni status domaćinstva (izjava o mjesečnim primanjima) – 40 bodova 

B) Pozitivan uspjeh u prethodnoj školskoj godini (0–30 bodova) 
Pozitivan uspjeh (A/5–D/2) je eliminacioni uslov za drugu grupu. Boduje se ovako: 

• ODLIČAN (A/5) – 30 bodova 
• VRLO DOBAR (B/4) – 25 bodova 
• DOBAR (C/3) – 20 bodova 
• ZADOVOLJAVA (D/2) – 15 bodova 

 
Član 13. 

(Bodovanje i rangiranje – Treća grupa) 
 
(1) U trećoj grupi u rang-listu ulaze samo kandidati koji su na prijemnom ispitu ostvarili maksimalan broj 
bodova. 
(2) Kandidat koji je ostvario maksimalan broj bodova dobija 100 bodova. 
Dodatno rangiranje kada više kandidata ima maksimalan broj bodova 
(3) Ako je broj kandidata sa maksimalnim brojem bodova veći od broja stipendija u trećoj grupi (2), Komisija 
vrši dodatno rangiranje isključivo na osnovu prijemnog ispita, tako što utvrđuje Rang-ocjenu prijemnog 
ispita (ROPI). 
(4) ROPI predstavlja prosjek ocjena članova Komisije, koje članovi Komisije dodjeljuju neposredno nakon 
prijemnog ispita na skali 0,0–10,0 (sa jednom decimalom), na osnovu ukupnog utiska o izvedbi/prikazanom 
nivou kandidata na prijemnom ispitu. 
(5) Kandidati se rangiraju prema ROPI (od većeg ka manjem). Dva najbolje rangirana kandidata ostvaruju pravo 
na stipendiju u trećoj grupi. 

(6) Ako i nakon primjene ROPI postoji izjednačenje koje utiče na dodjelu stipendije, Komisija donosi odluku 
glasanjem, a odluka se evidentira u zapisniku. 
 
III RANGIRANJE I DODJELA STIPENDIJA 
 

Član 14. 
(Rang-liste i dodjela) 

 
(1) Komisija formira tri odvojene rang-liste (po grupama) na osnovu bodova iz članova 11–13 ovog Pravilnika. 
(2) Stipendije se dodjeljuju kandidatima sa najvećim brojem bodova u okviru svake rang-liste, do popune 
planiranog broja stipendija po grupama. 
 

Član 15. 
(Jedno domaćinstvo – jedna stipendija; prenos stipendija) 

 
(1) Ako iz jednog domaćinstva ima više kandidata, stipendija se dodjeljuje jednom kandidatu. 
(2) Ukoliko u nekoj grupi nema dovoljan broj kandidata koji ispunjavaju uslove, neiskorištene stipendije se 
prenose u preostale grupe i dodjeljuju kandidatima iz tih grupa s najvećim brojem bodova. 
 

Član 16. 
(Objava rezultata) 

 
Odabrani kandidati biće proglašeni na datum utvrđen Konkursom. 
 

Član 17. 
(Stupanje na snagu) 

 
Ovaj Pravilnik primjenjuje se na postupak dodjele ZIRA stipendija za školsku 2025/2026. godinu, u okviru 
raspisanog Konkursa, danom objavljivanja/primjene u postupku Komisije. 
 
 
 
 
U Istočnom Sarajevu, 15.12.2025.       Direktor 
         Đorđe Jovančić 

